
ՀՀ կառավարության որոշման նախագծի

 ՀՀ դատախազության Կոտայքի մարզի դատախազը գրությամբ դիմել է ՀՀ ՏԿԵՆ պետական գույքի կառավարման կոմիտե (այսուհետ՝ Կոմիտե)՝ տեղեկացնելով, որ «Դատախազության մասին» ՀՀ օրենքի 29-րդ հոդվածով նախատեսված լիազորությունների իրականացման շրջանակներում նախաձեռնված ուսումնասիրության արդյունքում պարզվել է, որ ՀՀ բնապահպանության նախարարի 2017 թվականի օգոստոսի 18-ի N 274-Ն հրամանով հաստատվել է Հայաստանի Հանրապետության Կոտայքի մարզի «Բազալտե երգեհոն» սյունաձև բազալտներ բնության հուշարձանի անձնագիրը, համաձայն որի՝ այն գտնվում է ՀՀ Կոտայքի մարզի Գառնի համայնքում (այսուհետ՝ Համայնք) և հանդիսանում է Համայնքի վարչական սահմաններում գտնվող պետական սեփականության հող: Միաժամանակ պարզվել է, որ ՀՀ բնապահպանության նախարարի 2017 թվականի օգոստոսի 18-ի N 274-Ն հրամանում առկա կոորդինատներով հողամասը կադաստրային քարտեզում արտացոլելիս իր մեջ ընդգրկում է թիվ 07-021-0498-0002 կադաստրային ծածկագրով հողամասը (այսուհետ՝ Գույք), որի նկատմամբ 2024 թվականի մարտի 27-ին գրանցվել է Համայնքի սեփականության իրավունքը, այնուհետև քաղաքացի Սիմոն Վանիկի Աղաջանյանի սեփականության իրավունքը:
ՀՀ դատախազության Կոտայքի մարզի դատախազը հայտնել է նաև, որ ՀՀ Կոտայքի մարզի դատախազության կողմից 2025 թվականի մայիսի 22-ին Համայնքի ղեկավարին հասցեագրվել է համապատասխան միջնորդագիր՝ այն քննարկելու, Գույքի նկատմամբ Հայաստանի Հանրապետության սեփականության իրավունքը վերականգնելու վերաբերյալ։
Միջնորդագրի քննարկման արդյունքում Գույքի նկատմամբ վերականգնվել է Համայնքի սեփականության իրավունքը։
Հաշվի առնելով, որ համաձայն «Բնության հատուկ պահպանվող տարածքների մասին» օրենքի 4-րդ հոդվածի 1-ին կետի բ) ենթակետի՝ բնության հուշարձանները հանդիսանում են բնության հատուկ պահպանվող տարածքներ, որոնց ցանկը հաստատված է Հայաստանի Հանրապետության կառավարության 2008 թվականի oգոստոսի 14-ի N 967-Ն որոշմամբ, իսկ «Բազալտե երգեհոն» սյունաձև բազալտներ բնության հուշարձանն անձնագրավորված է բնապահպանության նախարարի 2017 թվականի օգոստոսի 18-ի N 274-Ն հրամանով և ընդգրկված է ՀՀ հողային օրենսգրքի 60-րդ հոդվածի սահմանափակումների ցանկում, ուստի Գույքի հետագա ապօրինի օտարումը կամ այլ խախտումները բացառելու նպատակով առաջարկվում է Գույքը նվիրել Հայաստանի Հանրապետությանը և ամրացնել ՀՀ շրջակա միջավայրի նախարարությանը։
[bookmark: _GoBack]Համայնքի ղեկավարը գրությամբ Կոմիտե է ներկայացրել Համայնքի ավագանու կողմից 2025թ․ նոյեմբերի 7-ին կայացված թիվ 202-Ա որոշումը, համաձայն որի՝ առաջարկվում է Գույքը նվիրել Հայաստանի Հանրապետությանը։
Հիմք ընդունելով Համայնքի ավագանու որոշումը, ՀՀ դատախազության Կոտայքի մարզի դատախազի գրությունը (կցվում են)՝ Կոմիտեի կողմից մշակվել է «Գույքի նվիրատվությունն ընդունելու և ամրացնելու մասին» ՀՀ կառավարության որոշման նախագիծը, համաձայն որի՝ առաջարկվում է ընդունել Գույքի նվիրատվությունը Հայաստանի Հանրապետությանը և Գույքն ամրացնել ՀՀ շրջակա միջավայրի նախարարությանը։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել են գույքի արդյունավետ կառավարման, արդյունավետության և գրավչության բարձրացմանն ուղղված մի շարք կատարման ենթակա միջոցառումներ։ Հայաստանի Հանրապետության Կոտայքի մարզի Գառնի համայնքի սեփականությունը հանդիսացող Կոտայքի մարզ, համայնք Գառնի, գյուղ Գառնի հողամաս հասցեում գտնվող 0.10519 հեկտար մակերեսով հողամասը ՀՀ շրջակա միջավայրի նախարարությանը ամրացնելը բխում է ՀՀ կառավարության 2021-2026թթ. ծրագրի պահանջներից։
«Գույքի նվիրատվությունն ընդունելու և ամրացնելու մասին» Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում ծախսերի և եկամուտների ավելացում կամ նվազեցում չի առաջացնի:

